
Anzi fra tante belle ëan comme alloæ

Riguardo ä scelta ne-ô determinâse:

Lô no saveivan pe levâse a coæ

A chi primma dovessan attaccâse:

Ean ne-a stessa abbondanza imbarassæ;

Tûtte ghe paivan degne d’assazzâse:

Tûtte avievan vosciûo fondile e spremme

Pe godîsele tûtte tûtt’assemme.

Ean comme ûn ommo ingordo a uña gran toa,

Ch’a l’è guernia de tûtto ô ben de Dio,

Dove tûtto ghe piaxe e ghe fa gôa:

E che avido de quanto l'è imbandio

Piati e bottigge ô ve nettezza e scôa

Con l’anima e co-i êuggi tutt’in gio;

E che aveî tante bocche e ûn tâ canoezo

O vorriæ da levâ tûtto da mezo.

Se veddeiva in atr’isoe ûn gran mescûggio

D’Indien nûi di duî sessi e d’ogni cô,

Tutti confûsi insemme, tutti a mûggio,

Che façeivan de cose fra de lô,

Che a-ô vedde quello lûbrico garbûggio

Aviæn fin arrossio Venere e Amô,

E fin scandallizzôù a tant’eccesso

D’impûdenza se saiva Priapo stesso.

E infin in atre, perchè no mancasse

Ninte da-ô quaddro osceno in quelli sciti,

Gh’ëan schersci de ragassi co-e ragasse,

Che a-i Europei a regiña de Taïti

Dixan che pe spettacolo a-i mostrasse,

E che elegantemente i ha descriti

Ne-i orgie di so tempi testimonio

E forse anche parteçipe Petronio.

